 ՀԻՄՆԱՎՈՐՈՒՄ 
«ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ  ՆԱԽԱԳԾԻ ԸՆԴՈՒՆՄԱՆՎԵՐԱԲԵՐՅԱԼ
1. Ընթացիկ իրավիճակը և իրավական ակտի ընդունման անհրաժեշտությունը.
Հայաստանի Հանրապետությունում վերահսկողություն իրականացնող տեսչական մարմինները (այսուհետ՝ տեսչական մարմիններ), որպես  վարչական մարմիններ,  օրենքով սահմանված կարգով պարտավոր են ծանուցել վարչական վարույթի մասնակիցներին վարչական մարմնում հարուցված վարույթների մասին («Վարչարարության հիմունքների և վարչական վարույթի մասին»  օրենքի 35-րդ հոդված), ինչպես նաև ապահովել վարույթի մասնակիցներին և նրանց ներկայացուցիչներին՝ վարչական վարույթում քննարկվող փաստական հանգամանքների վերաբերյալ արտահայտվելու (վարչական վարույթի մասնակիցների լսված լինելու իրավունք) հնարավորություն («Վարչարարության հիմունքների և վարչական վարույթի մասին»  օրենքի 38-րդ հոդված): 
Գործնականում, այն դեպքերում, երբ  վարչական վարույթի, ինչպես նաև   նշանակված վարչական լսումների մասին վարույթի մասնակիցը չի ծանուցվում իր կամքից անկախ հանգամանքներով, երբեմն նաև կանխամտածված, տեսչական մարմինները զրկվում են կոնկրետ փաստական հանգամանքներով պայմանավորված, համապատասխան ոլորտներում անհրաժեշտ վերահսկողություն իրականացնելու հնավորությունից, այնպարագայում, երբ պահանջվում է տնտեսավարող սուբյեկտների  կողմից Հայաստանի Հանրապետության օրենսդրության պահանջների պահպանումը պարզելու համար  համապատասխան հսկողական գործառույթների (տեղանքի, որևէ օբյեկտի կամ առարկայի զննում և այլն), ինչպես նաև վարչական լսումների իրականացում։
ՀՀ վճռաբեկ դատարանն իր կողմից կայացված մի շարք որոշումներում, մասնավորապես, թիվ ՎԴ/5539/05/11 վարչական գործով  28.11.2014 թվականին կայացված որոշմամբ, իրավական դիրքորոշում է հայտնել  վարչական վարույթի  մասին ծանուցման, ինչպես նաև անձանց լսված լինելու իրավունքի ապահովման  վարչական մարմնի  պարտականության վերաբերյալ: Մասնավորապես, ՀՀ վճռաբեկ դատարանընշել է, որ  վարչական վարույթի հարուցման մասին ծանուցելու վարչական մարմնի պարտականության սահմանումը նպատակ է հետապնդում ապահովել վարույթին մասնակցող անձի` լսված լինելու իրավունքը, ինչը հնարավորություն կտա վերջինիս լիարժեք իրականացնելու իր իրավունքների պաշտպանությունը։ Վարչական մարմնի նշված պարտականության առնչությամբ նույն գործով վճռաբեկ ատյանը արձանագրել է նաև հետևյալը.
«... վարչական վարույթի մասնակիցներին լսելու վարչական մարմնի պարտականության նպատակը չի սահմանափակվում միայն տվյալ մասնակիցների համար արդյունավետ անհատական պաշտպանություն ապահովելով, դրանով մասնակիցները նաև նպաստում են գործի փաստական հանգամանքների պատշաճ պարզելու վարչական մարմնի պարտականության կատարմանը: Այսպիսով, իրավական պետության պայմաններում պատշաճ վարչական վարույթի պարտադիր նախապայման է վարչական վարույթի մասնակիցների լսված լինելու իրավունքը գործնականում իրացնելը:»:
Հայաստանի Հանրապետությունում վերահսկողություն իրականացնող տեսչական մարմինները գործնականում խոչընդոտների են հանդիպում նաև հայտնաբերված խախտումների կապակցությամբ վարչական իրավախախտումների վերաբերյալ  գործերի քննության ընթացքում, երբ օրենքով պարտավորված են գործի քննությունն իրականացնել   միայն  վարչական պատասխանատվության ենթարկվող անձանց (վարչական վարույթի մասնակցի) վարչական իրավախախտման գործի քննության տեղի և ժամանակի մասին պատշաճ ծանուցված լինելու պարագայում («Վարչական իրավախախտումների վերաբերյալ» ՀՀ օրենսգրքի 267-րդ, 275-րդ հոդվածներ)։ 
Տեսչական մարմինները, որպես վարչական պատասխանատվության միջոցներ կիրառող մարմիններ, վարչական իրավախախտումների վերաբերյալ գործերի  վարույթում  հաճախ հնարավորություն չեն ունենում  ապահովել ՀՀ Սահմանադրության 50-րդ հոդվածով երաշխավորված  անձանց  պատշաճ վարչարարության իրավունքի իրացումը։ Նման պայմաններում  վարչական ակտերի (օրինակ վարչական տույժ նշանակելու մասին որոշումների) ընդունմամբ եզրափակվող վարչական վարույթները կարող են ընթանալ օրենքով սահմանված ժամկետների խախտմամբ (վարչական իրավախախտումների վերաբերյալ գործերի  վարույթում՝ «Վարչական իրավախախտումների վերաբերյալ օրենսգրքի 37-րդ, 247-րդ, 277-րդ  հոդվածներ)։ 
Այսպես, «Վարչական իրավախախտումների վերաբերյալ» օրենսգրքի 247-րդ հոդվածի համաձայն` վարչական իրավախախտման վերաբերյալ գործի վարույթը չի կարող սկսվել, իսկ սկսվածը ենթակա է կարճման հետևյալ հանգամանքների առկայության դեպքում` (...) 7) վարչական իրավախախտման վերաբերյալ գործի քննության պահին նույն օրենսգրքի 37 հոդվածով նախատեսված ժամկետներն անցնելը:
[bookmark: _Hlk37811979]ՀՀ վճռաբեկ դատարանն իր կողմից կայացված մի շարք որոշումներում, մասնավորապես, թիվ ՎԴ/10555/05/13 վարչական գործով  26.12.2016 թվականին կայացված որոշմամբ, անդրադառնալով «Վարչական իրավախախտումների վերաբերյալ» օրենսգրքի 37-րդ հոդվածով սահմանված ժամկետի խախտմամբ վարչական տույժ նշանակելու իրավական հետևանքներին, արտահայտել է հետևյալ իրավական դիրքորոշումը. «...Վարչական իրավախախտումների վերաբերյալ օրենսգրքի 37-րդ հոդվածում օրենսդիրը նախատեսել է անձին վարչական պատասխանատվության ենթարկելու հատուկ ժամկետներ, որոնց անցնելու դեպքում կատարված արարքը կորցնում է իր հանրային վնասակարությունը, և անձն ազատվում է վարչական պատասխանատվությունից, քանի որ այդ ժամկետի լրանալուց հետո վերջինիս վարչական պատասխանատվության ենթարկելը դառնում է աննպատակահարմար»: 
Հետևաբար, վաղեմության ժամկետն անցնելը վարչական պատասխանատվությունը բացառող հանգամանք է։  Ըստ այդմ,  վաղեմության ժամկետն անցած լինելու դեպքում անձին վարչական պատասխանատվությունից ազատելը  հանդիսանում է  իրավասու վարչական մարմնի պարտականություն, այլ ոչ թե հայեցողական լիազորություն:
«Վարչարարության հիմունքների և վարչական վարույթի մասին»  օրենքի  2-րդ հոդվածի 3-րդ մասի համաձայն՝ առանձին տեսակի վարչական վարույթների առանձնահատկությունները սահմանվում են օրենքներով և Հայաստանի Հանրապետության միջազգային պայմանագրերով։ 
Նշված իրավանորմն  առանձին տեսակի վարչական վարույթների նկատմամբ կիրառելի է բոլոր այն դեպքերում, երբ առանձին տեսակի հարաբերությունները կարգավորող օրենքներով այլ  կարգավորում նախատեսված չէ։   Տվյալ պարագայում  վարչական վարույթի հարուցման, ինչպես նաև լսումների իրականացման մասին ծանուցման՝ ներառյալ ծանուցման կարգի հետ կապված  հարցերը, կարգավորված չեն առանձնահատուկ վարույթ հանդիսացող վարչական իրավախախտումների վերաբերյալ գործերի քննության հետ կապված հարաբերությունները կանոնակարգող «Վարչական իրավախախտումների վերաբերյալ» օրենսգրքով։

2. Առաջարկվող կարգավորման բնույթը
[bookmark: _GoBack]Նախագծով «Վարչարարության հիմունքների և վարչական վարույթի մասին»  օրենքի 35-րդ և 38-րդ հոդվածները  լրացվել են նոր մասերով, որոնց համաձայն՝ այն պարագայում, երբ հնարավոր չէ վարչական վարույթի մասնակցին ծանուցել առձեռն, կամ պատվիրված նամակով՝ հետադարձ ծանուցմամբ (փոստով ուղարկված ծանուցումը վերադարձվել է, կամ ծանուցման փաստը չի հաստատվել, կամ հասցեատերը հրաժարվել է ստանալ պատշաճ կարգով ուղարկված (հանձնվող) ծանուցումը կամ ծանուցումը չի հանձնվել այլ հիմքերով, և առկա է հանձնողի նշումն այդ մասին), ապա ծանուցումն ուղարկվում է՝ ֆիզիկական անձի դեպքում` այդ անձի հաշվառման, աշխատանքի վայրի հայտնի հասցեով և անձի վերջին հայտնի բնակության վայրի համապատասխան համայնքի կամ վարչական շրջանի ղեկավարին, իրավաբանական անձի դեպքում՝ այդ անձի մշտապես գործող մարմնի գտնվելու վայրի հասցեով, իսկ գործի նյութերում եթե առկա են ֆիզիկական  և իրավաբանական անձանց այլ հասցեներ, այդ թվում՝ էլեկտրոնային փոստի վերաբերյալ տվյալների առկայության դեպքում՝ նաև այդ հասցեներով): Վերոգրյալ գործողությունները կատարելու հետ միաժամանակ ծանուցումը տեղադրվում է Հայաստանի Հանրապետության հրապարակային ծանուցումների պաշտոնական ինտերնետային կայքում, իսկ նախատեսված գործողությունները կատարելուց հետո՝ հինգերորդ օրը անձը համարվում է պատշաճ ծանուցված:
3. Ակնկալվող արդյունքը
Նախագծի ընդունման արդյունքում կարգավորվում է  տեսչական մարմինների կողմից վարչական վարույթի մասնակիցների ծանուցումների հարցը, մասնավորապես՝  սահմանվում է դրույթ, համաձայն որի՝  ֆիզիկական  և իրավաբանական անձանց սահմանված կարգով ծանուցելու հետ միաժամանակ ծանուցումը տեղադրվում է Հայաստանի Հանրապետության հրապարակային ծանուցումների պաշտոնական ինտերնետային կայքում։ Եվ ծանուցումը համարվում է հանձնված (պատշաճ ծանուցված) ծանուցումն ինտերնետային կայքում տեղադրելու օրվան հաջորդող հինգերորդ օրը»։ 

4.Իրավական ակտի նախագիծը մշակող պատասխանատու մարմինը.
Նախագիծը մշակվել է Վարչապետի աշխատակազմի տեսչական մարմինների աշխատանքների համակարգման գրասենյակի և առողջապահության և աշխատանքի տեսչական մարմնի  կողմից:




ՏԵՂԵԿԱՆՔ
«ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Վարչարարության հիմունքների և վարչական վարույթի մասին» օրենքում լրացումներ կատարելու մասին» օրենքի նախագծի ընդունման կապակցությամբ տեղականինքնակառավարմանմարմնիբյուջեում եկամուտներիևծախսերիավելացումկամնվազեցումչինախատեսվում:

ՏԵՂԵԿԱՆՔ
«ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱUԻՆ
«Վարչարարության հիմունքների և վարչական վարույթի մասին» օրենքում լրացումներ կատարելու մասին» օրենքի նախագծիընդունմամբ այլ իրավական ակտերի ընդունման անհրաժեշտություն չի առաջանում: 


